
Çoxhörmətli Cəlal müəllim! 

  
Sizi Azərbaycanın elmi ictimaiyyəti adından 

ad gününüz münasibətilə ürəkdən təbrik edir, 

Sizə uzun ömür, möhkəm can sağlığı, Azərbaycan 

elminin inkişafı,  xalqımızın və dövlətimizin  rifahı 

naminə səmərəli fəaliyyət arzulayırıq.  

Siz – canlı  TARİXSİNİZ!  Sizin keç kəsə 

bənzəməyən, heç kimi təkrarlamayan  unikal  elm 

və həyat yolunuz var. Bu yol heç kimi təkrarlamır. 

Siz orijinal, fundamental tədqiqatların, dünya 

elminə yeniliklər gətirən qlobal nəticələrin müəl-

lifisiniz.  

Siz  yer üzərində həyatın əsasını təşkil edən  

fotosintez prosesini kompleks tədqiq etməklə elmə 

böyük yeniliklər vermisiniz.  Fototənəffüs prosesi 

ilə baglı əldə etdiyiniz qlobal nəticə isə dünya 

elminin tarixinə qızıl hərflərlə yazılacaqdır.  

Siz sözün əsl mənasında böyük alimsiniz, 

elmə olan münasibətiniz heç bir vaxt dəyişməyib. 

Həmişə “Elm - həqiqətdir!” fikrini əsas tutmuş, 

həqiqəti dərk etməyi həyatınızın əsas amalı hesab 

etmisiniz.Sizin böyük uzaqgörənliyiniz və gələcəyi 

görmək bacarığınız bütün istiqamətlərdə özünü 

sübut etmişdir.   

Azərbaycanda elmin bütün sahələrinin, o 

cümlədən biologiya elminin inkişafında Sizin 

misilsiz xidmətləriniz vardır. Respublikamızda 

biologiya elminin yeni istiqamətlərinin, o cüm-

lədən, molekulyar biologiya, molekulyar genetika, 

gen və hüceyrə biotexnologiyası,  riyazi biologiya, 

kompüter biologiyası və bioinformatikanın bünöv-

rəsinin qoyulması və əsaslı surətdə inkişaf etdiril-

məsi məhz Sizin adınızla baglıdır. 

Xüsusi qeyd olunmalıdır ki, biologiyada in-

teqrativ yanaşmaların dünyada ilk təşəbbüskar-

larından biri və məhz birincisi Siz olmusunuz. 

Siz dərin fundamental elmi böyük praktika ilə 

birləşdirməyi bacaran nadir şəxsiyyətlərdənsiniz. 

Siz dünyada unikal hesab olunan buğda geno-

fondunun müəllifisiniz. Siz fundamental tədqiqat-

larda aldığınız elmi nəticələri seleksiya işində 

məharətlə istifadə edərək çoxsaylı yüksək məhsul-

dar və ətraf mühit amillərinə davamlı buğda 

sortları yaratmısınız ki, bunların nəticəsində  bu 

gün Azərbaycan xalqının çörək problemi yoxdur.  

Sizin rəhbərliyiniz altında Azərbaycanda bitki 

genetik ehtiyatları üzrə Milli Proqram və biomüx-

təlifliyin qorunması və səmərəli istifadəsi stra-

tegiyası işlənilib hazırlanmış və Bitki Genbankı 

yaradılmışdır. Azərbaycanda təbii floranın öyrə-

nilməsi sahəsində mühüm işlər görülmüş, nadir və 

nəsli kəsilməkdə olan bitki və göbələklərinin daxil 

edildiyi “Azərbaycanın Qırmızı Kitabı”nın 2-ci 

nəşri dərc olunmuşdur.  

Azərbaycanda dövlətçiliyin qorunmasında və 

inkişafında Sizin fəaliyyətiniz danılmazdır. Siz 

güclü bir şəxsiyyət kimi ən çətin dövrlərdə sın-

madınız, əyilmədiniz və bütün təzyiqlərə mətanətlə 

sinə gərdiniz. Uluöndərimiz, müasir müstəqil 

Azərbaycanın memarı və qurucusu, xalqımızın 

dahi oğlu, görkəmli dövlət xadimi Heydər Əliyevə 

dayaq oldunuz. Bu gün də Heydər Əliyev siyasi 

kursunun layiqli davamçısı, Azərbaycan dövlətini 

böyük inkişaf yoluna çıxaran və beynəlxalq 

miqyasda yüksək səviyyədə təmsil edən  Prezident 

İlham Əliyevə dayaqsınız.  

 Siz böyük bir elmi məktəb yaratmısınız. Cəlal 

ƏLİYEV Məktəbinin tələbələri bu gun həm Azər-

baycanda, həm də dünyanın ən qabaqcıl ölkələ-

rinin aparıcı elm mərkəzlərində və universitet-

lərində uğurla çalışır, öz elmi nəticələri ilə  geniş 

tanınaraq Azərbaycan xalqına şərəf gətirirlər.  

Azərbaycan elminin dünyada tanınmasında, 

təbliğ olunmasında və beynəlxalq elmi təşkilat-

larla əlaqələr qurulmasında da Sizin misilsiz 

xidmətləriniz vardır. 5-9 iyun 2013-cü ildə  Bey-

nəlxalq Fotosintez cəmiyyəti tərəfindən Bakı şəhə-

rində dünyanın 32 ölkəsindən 350 nümayəndənin 

iştirakı ilə Sizin yubileyinizə həsr olunmuş kon-

fransın keçirilməsi də bunun bariz  nümunəsidir. 

Bu konfrans beynəlxalq səviyyədə azərbaycanlı 

alimə həsr olunan ilk tədbir idi. Məhz Sizin əldə 

edtiyiniz böyük nəticələr və onların beynəlxalq 

aləmdə yüksək səviyyədə qəbul edilməsi nəticə-

sində bu gün Azərbaycan dünyada fotosintez üzrə 

tədqiqatların mərkəzi hesab olunur. 

Sizi ad gününüz münasibətilə bir daha ürək-

dən təbrik edir, Sizə möhkəm can sağlığı, daim 

sadiq olduğunuz yaradıcı işinizdə və şərəfli həyat 

yolunuzda yeni-yeni uğurlar diləyirik!  

«Elm» RNPM-nin mətbəəsində çap edilmişdir. 

(İstiqlaliyyət, 28) 


